
LINANGKOB NGA HISGOTANAN: 

MGA CAPITULO 5 HANGTOD SA 8 SA ROMA— 

ANG UYOK SA BIBLIA 

 

Mensahe 14 

 

Magkinabuhi diha sa Balaod sa Espiritu sa Kinabuhi nga Balaod sa Gugma aron 

Matuman ang Dangatanan Nato nga Masama sa Dagway sa Panganayng Anak sa Dios 

Basahong Kasulatan: Rom. 8:2, 28-29; Gal. 6:2-3; Juan 13:34; 1 Juan 4:16-21; 1 Cor. 8:1; 13:4-8a, 13 

I. Ang pamatigayon sa Dios mao ang tuyo Niya nga iumol ang Iyang Kaugalingon 

kanato sa pagkahimo Niyang tawo aron himoon tang Dios sa kinabuhi ug kina-

iya apan sa dili sa ranggo sa pagka-Dios, aron “ma-tawo” Siya ug “ma-Dios” ta 

aron matukod ang iglesia nga organicong Lawas ni Cristo nga maghingpit sa 

Bag-ong Jerusalem: 

A. Ang Cristohanong kinabuhi, kinabuhi nga mao si Cristo mismo nga gikinabuhi pinaagi 

nato sa pagbuhat Niya sa sulod nato ingon nga balaod sa Espiritu sa kinabuhi—Mga 

Alawiton, #403; Rom. 8:2. 

B. Bation ngani nato nga naluya, naguol, ug nibalik na ta sa daang pagkinabuhi nato, 

makaampo ug makaduol ta sa Ginoo, ug diha-dayon ug awtomatikong mobuhat sa 

sulod nato ang balaod sa Espiritu sa kinabuhi aron dasigon ta pag-usab—Sal. 62:8; Jer. 

17:7-8; Sal. 80:1, 3, 7, 18-19. 

C. Ang nagpuyo-sa-sulod nga balaod sa Espiritu sa kinabuhi mao ang nagtimbreng Espi-

ritu ingog “singsing sa panagtrato” alang nato, nga nagpakita sa tanang tawo nga gi-

saad na ta nga ipaasawa ni Cristo, nga iya na ta ni Cristo, ug nga naokupahan ta ni 

Cristo—2 Cor. 11:2; Luc. 15:22; Efe. 1:13; 4:30. 

D. Nahikay ug nahingpit ang Tulo-usang Dios aron mahimong balaod sa Espiritu sa kina-

buhi nga Espiritung taghatag-og-kinabuhi, “ang Espiritu nga naghatag og kinabuhi”; 

naa Siya karon sa sulod nato isip awtomatikong prinsipyo ug diha-dayong gahom aron 

ihatag ang Iyang Kaugalingon ingon nga kinabuhi (Gk. zoe) sa tibuok natong pagka-

tawo nga dunay tulo ka bahin—Juan 6:63; 14:6a; 10:10b; Rom. 8:2, 10, 6, 11. 

II. “Masigkatabang ang tananag butang alang sa ikaayo sa mga nahigugma sa Dios, 

sa mga gipanawag sumala sa Iyang tuyo. Kay ang mga giila Niyang daan, gitudlo 

sab Niyang daan nga masama sa dagway sa Iyang Anak, aron mahimo Siyang 

Panganay sa daghang magsoon”—28-29: 

A. Naghisgot ang Roma 8 sa malangkobon-sa-tanan nga Espiritu nga naghatag og kina-

buhi sa tulo ka bahin sa atong pagkatawo sa tuyo nga masama ta sa dagway sa panga-

nayng Anak sa Dios; ang bugtong buhat sa malangkobon-sa-tanan nga Espiritu pagpa-

ambit mag zoe, sa diosnong kinaubhi, nganhi nato—2 Cor. 3:6: 

1. Ang panganayng Anak maoy sumbanan, ang sulundan, alang sa dinaghang paghu-

lad sa daghang anak sa Dios, nga mao ang daghang igsoon Niya nga maumol nga 

Lawas Niya aron hiniusang magpadayag sa Dios—Rom. 8:29; Efe. 4:20-21. 

2. Ang paagi sa Dios sa dinaghang paghulad ning sumbanan pag-umol man sa Iyang 

buhing sumbanan, sa panganayng Anak, nganha sa tibuok natong pagkatawo; kon 



mobulig ug mobukas ta ning kahibulongang sumbanan, mokaylap Siya gikan sa 

atong espiritu nganha sa tanang bahin sa atong kasingkasing—3:16-21. 

B. Gipahaluna sa Espiritu ang atong mga sirkumstansya, hiniusang gipabuhat ang ta-

nang tawo, tanang hitabo, ug tanang butang alang sa ikaayo nato; ang “ikaayo” sa 

Roma 8:28 nagpasabot sa pagpakabaton natog dugang pang Cristo, sa pagkaumol Niya 

sa atong pagkatawo; gisangkapan ta sa balaod sa Espiritu sa kinabuhi og kinabuhi 

aron matransporma ug masama ta sa dagway ni Cristo nga panganayng Anak sa Dios, 

maghimo natong alimyon ni Cristo ngadto sa Dios—Jer. 48:11; 2 Cor. 2:15; A. A. 4:16. 

C. Ang pagkasama nato sa dagway sa panganayng Anak sa Dios mao ang dangatanan 

nato ug ang tumong sa pagbuhat sa diosnong kinabuhi sa sulod nato; ang pagkat-on 

nato ni Cristo maingon nga naa ni Jesus ang realidad pagkahulma man nato sa sum-

banan ni Cristo, masama sa dagway ni Cristo, sa pagdawat Kaniya nga atong diosnong 

kinabuhi diha sa pagkabanhaw aron magbuhat sa tanan diha sa Dios, uban sa Dios, 

alang sa Dios, pinaagi sa Dios, ug ngadto sa Dios alang sa himaya sa Dios— Rom. 8:29; 

Efe. 1:4-5; 4:20-21; Rom. 11:36. 

D. Ang pagkasama nato sa dagway mao ang pagkahamtong nato sa diosnong kinabuhi 

nga pinaagi niini hingpit tang makaambit sa pagkadios sa Dios ug malig-on sa pagpa-

kabaton sa Iyang diosnong elemento ug sa pagsinati sa Iyang organicong kaluwasan: 

1. Ang pagkatransporma mao ang metabolicong pagkausab sa atong natural nga kina-

buhi; ang pagkahamtong pagkapuno man sa diosnong kinabuhi nga nag-usab nato— 

2 Cor. 3:18; Heb. 6:1a; Col. 1:28-29. 

2. Ang pagkahamtong sa kinabuhi kalabot man sa pagkapuno sa Dios nga kinabuhi, 

ug ang panalangin mao ang pag-awas sa kinabuhi, ang pag-awas sa Dios tungod sa 

pagkahamtong sa kinabuhi; ang pagpanalangin nato sa uban pagdala man kanila 

sa presensya sa Dios ug sa diosnong pagpaambit sa Diosnong Trinidad—Num. 6:22-

27; 2 Cor. 13:14; 1 Ped. 3:8-9. 

E. Gipatuhopan ta sa malangkobon-sa-tanan, naghatag-og-kinabuhi, nagpuyo-sa-sulod 

nga balaod sa Espiritu sa kinabuhi sa aktibo ug lagsik nga diosnong kinabuhi, nagbu-

hat sa sulod nato aron “himoon tang Cristo,” himoon tang sama gyod ni Cristo sa kina-

buhi, kinaiya, ug pagpadayag. 

F. Makita nato kon nagpahimulos ug nagsinati ba ang tawo sa zoe, sa diosnong kinabuhi, 

pinaagi sa mga pagpadayag sa diosnong kinabuhi—itandi sa Num. 6:6-9: 

1. Kadtong dili gustong hingpit nga mobukas sa ilang kaugalingon sa Ginoo aron 

madawat Siya nga kahayag sa kinabuhi mogamit gihapon tingali sa ilang salabotan 

sa pagpaminaw sa mga mensahe ug sa pagbasa sa Biblia, apan ang madungog ug 

mabasa nila mahimo lang referencia sa paghukom nila sa uban, instrumento sa 

pagpanaway nila sa uban, samtang sila mismo wala gyod mahayagi bisan gamay 

na lang. 

2. Kadtong nanirado sa ilang kaugalingon sa Ginoo mga eksperto sa pagpanghukom 

ug pagpanaway sa uban; tin-aw kaayo sila kalabot sa kahimtang sa uban, apan 

wala gyod silay nasayran bisan gamay na lang sa kaugalingon nilang kahimtang; 

nagpamatuod kini nga naa gyod sila sa kangitngit!  

3. Ang tinagdan nato sa maminaw tag himsog, hustong mensahe diha sa tigom pagpa-

dayag tingali sa kinabuhi o kamatayon ba sa atong salabotan; kon malipayon tang 

modawat sa mensahe, pagpadayag kana sa salabotang puno sa kinabuhi; apan kon 

magduda ug makiglantugi ta sa mensahe sa sulod, pagpadayag kini sa kamatayon 

nga naa sa atong salabotan; ang kinabuhi o kamatayon diha sa mga salabotan sa 

mga mamiminaw makasangkap o makapatay man sa espiritu sa namulong. 



 

 

4. Puno ngani ta sa kinabuhi, bisan wala tingali tay gibuhat, magpadayag og kinabuhi 

ang atong pagkatawo ug mangalagad og kinabuhi sa mga naa sa atong palibot—      

1 Juan 5:16a. 

III. Ang balaod sa Espiritu sa kinabuhi mao ang balaod ni Cristo nga balaod sa 

gugma—Rom. 8:2; Gal. 6:2; Juan 13:34: 

A. Unang nahigugma ang Dios kanato kay gipatuhopan man ta Niya sa Iyang gugma ug 

gipahimugso sa sulod nato ang gugmang gihigugma nato Niya ug sa mga igsoon—       

1 Juan 4:19-21. 

B. Ang gugmang gibatbat ni Pablo sa 1 Corinto 13 mao ang pagpadayag sa diosnong kina-

buhi (vv. 4-8a); labot pa, kay bunga man sa Espiritu ang gugma nagpakita kini nga ang 

pagkamao sa gugma mao gyod ang Espiritu (Gal. 5:22); kon wala tay gugma, ang pag-

pamulong nato sama ra sa gipalanog nga agong ug nagtagingting nga piyangpiyang, 

nga nagpatingog nga walay kinabuhi (1 Cor. 13:1). 

C. Dili abughoan ang gugma, dili dali masuko, dili tig-isip sa daotan, motabon sa tanang 

butang, moagwanta sa tanang butang, molungtad sa tanang butang, ug maoy kina-

labwan—vv. 4-8, 13. 

D. Ipatinuod gyod sa balaod sa Espiritu sa kinabuhi ang balaod sa gugma aron makapas-

anay ta sa luwan sa usag usa isip diha-dayong resulta sa paggawi nato diha sa Espi-

ritu ug pinaagi sa Espiritu (Gal. 6:2; 5:16, 25), apan kon natugob ta sa garbo, dili ta 

makapas-an sa luwan sa uban; kini tungod kay gilimbongan man nato ang atong kau-

galingon sa paghunahuna nga si kinsa na ta nga balewala ra man unta ta (6:3). 

E. Mapalihok na ngani ang balaod sa gugma sa sulod nato, awtomatiko ug diha-dayong 

mahimo tang mga magbalantay nga naay mahigugmaon ug mapasayloong kasing-

kasing sa atong Amahan nga Dios ug naay maatimanon ug mapangitaong espiritu sa 

atong Manluluwas nga Cristo, nga nilakaw ug nangita sa usa ka karnero nga nawala—

Juan 21:15-17; Luc. 15:1-7. 

F. Mapalihok na ngani ang balaod sa gugma sa sulod nato, paghago sa gugma ang pag-

hago nato diha sa Ginoo (1 Cor. 15:58; 1 Tes. 1:3-4) nga niini “tabangan nato ang mga 

maluyahon” (Buh. 20:35) ug “tabangi ang mga maluyahon” (1 Tes. 5:14); nagpasabot 

ang mga maluyahon sa mga maluyahon sa espiritu ba o kalag o sa lawas o sa mga ma-

luyahon sa pagtuo (Rom. 14:1; 15:1). 

G. Kinabuhi sa gugma ang kinabuhing nadawat nato sa Dios; gikinabuhi ni Cristo ning 

kalibotana ang kinabuhi sa Dios nga gugma, ug kinabuhi nato Siya karon aron mag-

kinabuhi ta sa mao rang kinabuhi sa gugma ning kalibotana ug masama Niya—1 Juan 

3:14; 5:1; 2:6; 4:17. 

H. Mga tawo gyod unta ta nga gibahaan ug gianod sa gugma ni Cristo; sama gyod unta 

ang diosnong gugma sa nibuhagay nga daghang tubig kanato, nga nagpugos nato nga 

magkinabuhi ngadto Niya nga dili gyod nato mapugngan—2 Cor. 5:14. 

I. Daan ug bag-o ang sugo kalabot sa gugmang inigsoon; daan, kay naa na man kini sa 

mga magtutuo sukad pa sa sinugdan sa ilang Cristohanong kinabuhi; bag-o, kay sa 

ilang Cristohanong paggawi balikbalik man kining mobanagbanag nga dunay bag-ong 

kahayag ug mosidlak nga dunay bag-ong paghayag ug bag-ong kusog—1 Juan 2:7-8; 

3:11, 23; itandi sa Juan 13:34. 

J. Kinabuhi sa gugmang inigsoon ang iglesiahanong kinabuhi (1 Juan 4:7-8; 2 Juan 5-6; 

Juan 15:12, 17; Bug. 3:7; Efe. 5:2; itandi sa Jud. 12a), ug gitukod sa Lawas ang iyang 

kaugalingon diha sa gugma (Efe. 4:16). 



K. Espiritu sa gugma ang hinatag-sa-Dios, gipanganak pag-usab nga espiritu nato; nagki-

nahanglan tag nagdilaab nga espiritu sa gugma aron modaog sa pagkadaot sa iglesia 

karon—2 Tim. 1:6-7; Rom. 12:11. 

L. “Makapaburot ang kahibalo, apan makatukod ang gugma”; maminaw tingali ta sa mga 

mensahe sa ministri ug moburot tungod lang sa kahibalo (1 Cor. 8:1b; itandi sa 2 Cor. 

3:6); ang paghigugmaay sa usag usa ilhanan nga iya ta ni Cristo (Juan 13:34-35). 

M. Ang ganahang manguna diha sa iglesia batok man sa paghigugma sa tanang igsoon— 

3 Juan 9: 

1. Ang pakig-indigay diha sa buhat sa Ginoo dili lang ilhanan sa ambisyon kondili 

ilhanan sab sa garbo; ang paghisgot sa atong kapasidad, kalamposan, pagkahing-

pit, ug maayong gawi mapasagarong matang man sa garbo. 

2. Ang pag-isip sa atong kaugalingon labaw sa angay natong isipon usa pa ka matang 

sa garbo (Rom. 12:3); ang pagpasigarbo sa kaugalingon, pagtuboy sa kaugalingon, 

paghimaya sa kaugalingon, ug pagkaibog sa kawang nga garbo pulos ngil-ad ug 

talamayong mga pagpadayag sa garbo (Gal. 5:25-26). 

N. Maingon nga gitugyan ni Ginoong Jesus ang Iyang kinabuhi-sa-kalag aron mabatonan 

nato ang diosnong kinabuhi, wad-on sab gyod nato ang atong kinabuhi-sa-kalag ug 

dumilian ang kaugalingon aron mahigugma sa mga igsoon ug mangalagad og kinabuhi 

kanila sa pagbatasan nato sa kinabuhi sa Lawas—1 Juan 3:16; Juan 10:11, 17-18; 

15:13; Efe. 4:15-16, 29—5:2; 2 Cor. 3:6; 4:12-13; 12:15; Rom. 12:9-13. 

O. Wad-on gyod nato ang atong kinabuhi-sa-kalag sa dili nato paghigugma sa kalibotan 

ug sa kalipayan niini; ang pagdawat nato sa Dios ug pagpadayag sa Dios ingon nga 

gugma maoy hinuoy atong kalipay, lulinghayaw, kalingawan, ug kalipay—1 Juan 2:15-

17; Mat. 16:25-26; Sal. 36:8-9; itandi sa 2 Tim. 3:1-5. 

P. Ang gugmang inigsoon diha sa iglesiahanong kinabuhi praktikal nga mapadayag sa 

pag-atiman nato sa mga panginahanglan sa mga balaang naa sa kawalad-on nga walay 

pagtagad sa kaugalingong tinguha o pagpasundayag ba sa kaugalingon; sa pagpaambit 

natog materyal nga mga butang sa mga balaang naa sa kawalad-on, moagay ang 

grasya sa kinabuhi sa Ginoo ug ang gugma Niya diha sa mga bahin sa Lawas ni Cristo 

ug ikapatuhop kanila—1 Juan 3:17-18; Mat. 6:1-4; Rom. 12:13; 2 Cor. 8:1-7. 

Q. Ang pagpabilin nato diha sa gugma sa kanunayng paghigugma nato sa uban pinaagi sa 

gugma sa Dios magtuman sa pagkadesidido nato nga makaangkon sa dungog nga 

gikahimut-an Niya ug dili mahadlok nga silotan sa Ginoo sa pagbalik Niya—1 Juan 

4:16-18; 2 Cor. 5:9-11; Mt. 25:21. 

R. Ang gugma maoy labing maayong paagi nga mahimo tang bisan unsa o makabuhat bag 

bisan aron matukod ang iglesia nga organicong Lawas ni Cristo—1 Cor. 12:31b—13:8a. 

